
ANNOTATSIYA 

Ushbu maqolada umumta’lim maktablarida matematika fanining 

“Implikatsiya, konversiya, inversiya va kontrapozitsiya” mavzusini oʻqitishning 

oʻziga xos xususiyatlari boʻyicha fikr mulohazalar yuritilgan. Dars jarayonida 

foydalanish mumkin boʻlgan interfaol usullardan ,,Venn diagrammasi” usulidan 

namunalar keltirilgan. 

Kalit soʻzlar: matematika fani, implikatsiya, konversiya, inversiya, 

kontrapozitsiya, mantiqiy qoʻshish, mantiqiy koʻpaytirish va hokazo. 

 

Kirish. 

Zamonaviy ta’limni tashkil etishga qoʻyiladigan muhim talablardan biri ortiqcha 

ruhiy va jismoniy kuch sarf etmay, qisqa vaqt ichida yuksak natijalarga erishishdir. 

Qisqa vaqt orasida muayyan nazariy bilimlarni o‟quvchilarga yetkazib berish, ularda 

ma’lum faoliyat yuzasidan koʻnikma va malakalarni hosil qilish, shuningdek, 

oʻquvchilar faoliyatini nazorat qilish, ular tomonidan egallangan bilim, koʻnikma va 

malakalar darajasini baholash oʻqituvchidan yuksak pedagogik mahorat hamda ta’lim 

jarayoniga nisbatan yangicha yondashuvni talab etadi. 

Chindan ham jamiyatning buguni, kelajagi, uning madaniy-ma’rifiy va ma’naviy 

salohiyati ta’lim tizimining qay darajada rivojlanganligi bilan bogʻliq. Oʻzbekistonda 

ta’lim sohasida amalga oshirilayotgan islohotlar mamlakatni ijtimoiy-iqtisodiy 

rivojlantirishning muhim omillaridan biridir. Ta’lim tizimi islohoti oʻzbek xalqining  

mentaliteti, urf-odatlarini hisobga olib, jamiyat muhitini yangilanishidagi faol 

jarayonlar bilan uygʻunlashgan holda amalga oshiriladi. Ma’lumki, XXI asr –

intelektual boylik, yuksak bilim va salohiyat talab etiladigan asr hisoblanadi. 

Darhaqiqat, taraqqiyot yoʻlidan izchil rivojlanishda hal qiluvchi muhim mezon, u 

zamonaviy bilim va kasbhunarni egallagan, mamlakat istiqboli uchun mas’uliyatli oʻz 

zimmasiga olishga qodir boʻlgan yoshlardir. Hozirda ilm-fan va ta’limning 

rivojlantirishda eng muhim omillardan biri boʻlgan yangi pedagogik 

texnologiyalarning eng asosiy negizi oʻqituvchi va oʻquvchining belgilangan 

maqsadga hamkorlikda erishishlari uchun tanlangan texnologiyalardir. Oʻqitish 

jarayonida maqsad boʻyicha kafolatlangan natijaga erishishda qoʻllanilgan har bir 

ta’lim texnologiyasi oʻqituvchi va oʻquvchi oʻrtasida hamkorlik faoliyatini tashkil eta 

olsa, har ikkalasi ijobiy natijaga erishishi mumkin. Hozirgi kunda hammaga ma’lum 

va keng qoʻllaniladigan usullardan “Klaster”, “Aqliy hujum”, “Debat”, “Venn 

diogrammasi”, “Soʻz oʻyini”, “Sirli sandiqcha” kabilardan foydalanish dars davomida 

oʻz samarasini bermoqda. 

Oʻqitishning interfaol usullarini tanlashda ta’lim maqsadi, ta’lim oluvchilarning 

soni va imkoniyatlari, oʻquv muassasasining oʻquv-moddiy sharoiti, ta’limning 

davomiyligi, oʻqituvchining pedagogik mahorati va boshqalar e’tiborga olinadi. 

Ushbu maqolada umumta’lim maktablarining Algebra kursidan ma’lum boʻlgan 

,,Implikatsiya, konversiya, inversiya va kontrapozitsiya’’ mavzusini oʻqitish boʻyicha 

ayrim mulohazalar keltiriladi va uslubiy koʻrsatmalar beriladi. 

 

Adabiyotlar tahlili. 

[1] maqolada oliy o‘quv yurtlarining pedagogik ta’lim yo‘nalishlarida 

o‘qitiladigan “Oliy matematika” fanidan mustaqil ishlarni tashkil etish masalalari 

ko‘rib chiqilgan. Oliy ta’lim sifatini oshirishda mustaqil ta’limning o‘rni yoritilgan. 

“Oliy matematika” fanidan mustaqil ishlash uchun tavsiya etilgan mavzularning 

taxminiy ro‘yxati keltirilgan. Mustaqil ta’lim shakllari va uni tayyorlashda e’tiborga 

olinishi lozim bo‘lgan jihatlarga alohida e’tibor berilgan. 

[2] oliy matematika kurslari an’anaviy kurslardan tashqari zamonaviy ta’lim 

texnologiyalariga asoslanadi va talabalarni ko‘proq mustaqil izlanish va mehnat 

qilishga undaydigan usullardan foydalanish kerakligi aytilgan. Buni ko‘plab 

rivojlangan mamlakatlarning pedagogik jamiyatlari va olimlari qayd etib, ta’lim 

tizimida zamonaviy ta’lim texnologiyalari qo‘llanila boshlanganligi ta’kidlangan. 

O‘quv jarayonida ilg‘or pedagogik texnologiyalardan foydalanish darslarni rang-

barang, qiziqarli tashkil etish bilan birga o‘quv materiallarini chuqur o‘rganish uchun 

keng imkoniyatlar yaratilganligi qayd etilgan. 

[3] matematika fanini o‘rganish davomida ta’lim oluvchilarda ijodiy aktivlikni 

tarbiyalash jarayoni zamonaviy maktab matematika o‘qituvchilari oldida turgan 

dolzarb muammolarni bartaraf etish masalalari ko‘rib chiqilgan. O‘quvchilarda tarbiya 

va matematik qobiliyatlarni rivojlantirishda muhim vositalardan biri bu masalalar 

ekanligini inobatga olib, maqolada matematika fani olimpiadalarida tayyorlash 

bo‘yicha uslubiy ko‘rsatmalar, darslarni interaktiv metodlar yordamida tashkil etishga 

doir ba’zi namunalar keltirilgan. 

[4] maqola 3 qismdan iborat bo‘lib, o‘rta arifmetik va o‘rta geometrik qiymatlar 

bilan bog‘liq tengsizliklar muhokama qilingan. e sonining ta’rifi va u bilan bog‘liq 

tengsizliklar keltirilgan. Bunda monoton o‘suvchi va chegaralangan ketma-

ketliklarning xossalaridan foydalanilgan. Shuningdek, limitlarni hisoblashda 

tengsizliklarning ba’zi tatbiqlari bayon qilingan. 

[5] maqolada dastlab matritsalar nazariyasi haqida qisqacha ma’lumot 

keltirilgan. Oliy ta’lim muassasalarida matematika fanini o‘qitishda muammoli 

ta’limning dolzarbligi masalasi ham muhokama qilingan. Matritsalar nazariyasi 

elementlari yordamida masalalarni yechishga doir misollar keltirilgan. Birinchi 

masalada matritsali tenglamani yechish masalasi chiziqli tenglamalar sistemasi 

yechimiga keltirilgan. Ikkinchi masalada esa matritsaga mos keladigan aniqlovchining 

tartibini va berilgan ifoda yordamida ifoda belgisini aniqlash masalasi tahlil qilingan. 

[6] maqolada matematika fanini o‘rgatish jarayonida didaktik o‘yinlardan 

foydalanilanish masalasi tahlil qilingan. Darslarning qay darajada tashkillanishi bu 

o‘qituvchining ijodkorlik qobiliyatiga ham bog‘liqligi qayd qilingan. Matematik 

o‘yinlar, rasmli topishmoqlar kundalik darslarga joziba bag‘ishlashi haqida fikr 

yuritilgan. Didaktik o‘yinlar darsda ishni individuallashtirish, har bir o‘quvchining 

kuchiga mos topshiriq berish, uning qobiliyatlarini maksimal o‘stirish imkoniyatini 

berishi qayd qilingan. O‘yin orqali o‘quvchilar darsdan olgan bilimlarini 

mustahkamlashi, ularni hayotga tadbiq eta olishga tayyorlanashi haqida so‘z yuritilgan. 

[7] maqolada AKTning ta’lim jarayonida tutgan o‘rni haqida ba’zi mulohazalar 

yoritilgan. “Oliy matematika” fanida “Hosila” mavzusini o‘qitishda axborot 

kommunikatsion texnologiyalardan samarali foydalanish usullari haqida qisqacha 

ma’lumot berilgan. Fanni o‘qitishning maqsad va vazifalariga ham to‘xtalib o‘tilgan. 

AKTdan foydalanishning qulayliklari yoritilgan.  

[8] maqolada logarifmik funksiyalar haqida maʼlumotlar, logarifmik tenglama 

va tengsizliklarni yechishning ayrim usullari bayon qilingan. Keltirilgan usullar 

yordamida yechilgan tenglama va tensizliklardan namunaviy misollar yechimi bilan 

berilgan.  

[9] maqolada o‘qitishning zamonaviy metodlarini qo‘llash o‘qitish jarayonida 

yuqori samaradorlikka erishishga olib kelishi haqida fikr yuritilgan. “Vektorlar va ular 

ustida amallar” mavzusi bo‘yicha amaliy mashg‘ulotlarni o‘tkazishda “Domino” 

metodini darsda qo‘llash namunasi keltirilgan. 

[10-50] maqolalar ta’lim muassasalarida matematika fanlarini interfaol usullar 

va ta’lim texnologiyalaridan foydalanib o‘qitish metodikasiga bag‘ishlangan. 

Qo‘llanilgan medodlarning tavsifi, ularning yutuq va kamchiliklari ochib berilgan 

hamda mavzuga mos metodlarni tanlash orqali asoslab berilgan. 

 

Asosiy qism. 

Bizga algebra kursidan ma’lumki, “Implikatsiya, konversiya, inversiya va 

kontrapozitsiya’’ mavzusi “Mulohazalar. Inkor, kon’yunksiya va dizyunksiya” 

mavzusidan keyin berilgan boʻlib, oʻquvchi oʻtilgan mavzuni yaxshi tushungan 

boʻlsagina, unga bogʻlangan holda yoritib beriladigan yangi mavzuni tushuna oladi. 

Bunda yangi mavzu bayoniga oʻtishdan oldin oʻtilgan mavzuni yanada mustahkamlash 

uchun ,,Venn diagrammasi” usulidan foydalanib oʻtsak,qisqa vaqtda takrorlashga 

erishamiz.(Ushbu interfaol metodni olib borishdan oldin oʻqituvchida oldindan 

tayyorlangan materiallar boʻlishi kerak). 

Oʻtilgan dars tez fursatda takrorlab olingach, yangi mavzu bayoniga  oʻtamiz: 

Ikki mulohaza “agar....boʻlsa, u holda...” ibora bilan bogʻlansa, u holda 

mulohazalar implikatsiyasiga ega boʻlamiz. 

“Agar p boʻlsa,u holda q” implikativ mulohaza p=>q kabi belgilanadi va “p dan q kelib 

chiqadi”, “p mulohaza q uchun yetarli’’,  ,,q mulohaza p uchun zarur’’ ma’nolarini ham 

anglatadi. 

Bunda p mulohaza q uchun yetarli shart, q mulohaza p uchun zaruriy shart deb 

yuritiladi. 

Implikatsiya amali uchun rostlik jadvali: 

P Q P=>Q 

T T T 

T F F 

F T T 

F F T 

 

(p=>q)˄(q=>p) koʻrinishidagi mulohaza p va q mulohazalarning 

ekvivalensiyasi deyiladi va < = > kabi belgilanadi. 

p<=>q yozuv “p mulohaza q uchun zarur va yetarli”yoki “p mulohaza q 

boʻlgandagina oʻrinli boʻladi”, deb oʻqiladi. 

Endi (p=>q)˄(q=>p) mulohaza uchun rostlik jadvalini tuzamiz: 

p q p=>q q=>p (p=>q)˄(q=>p) 

T T T T T 

T F F T F 

F T T F F 

F F T T T 

 

p, q mulohazalarning konversiyasi deb p=>q mulohazaga aytiladi. 

Konversiya quyidagi rostlik jadvaliga ega: 

 

p q q=>p 

T T T 

T F T 

F T F 

F F T 

 

p, q mulohazalarning inversiyasi deb ˥p=>˥q mulohazaga aytiladi.Inversiya 

quyidagi rostlik jadvaliga ega. 

p q ˥p ˥q ˥p=>˥q 

T T F F T 

T F F T T 

F T T F F 

F F T T T 

Bu jadval q=>p mulohazaning rostlik jadvali bilan ustma-ust tushadi, demak 

konversiya va inversiya mantiqiy teng kuchli ekan. 

p=>q mulohazaning kontrapozitsiyasi deb, ˥q=>˥p mulohazaga 

aytiladi.Kontrapozitsiya quyidagi rostlik jadvaliga ega: 

p q ˥q ˥p ˥q=>˥p 

T T F F T 

T F T F F 

F T F T T 

F F T T T 

Bu jadval p=>q mulohazaning rostlik jadvali bilan ustma-ust tushadi,demak 

implikatsiya va kontrapozitsiya mantiqiy teng kuchli ekan. 

1−misol. p: “Anora kinofilmlarni ko‘p ko‘radi”; q: “Barno kinofilmlarni ko‘p 

ko‘radi”; r: “Barno imtihondan o‘ta olmaydi”; s: “mo‘jiza ro‘y beradi” mulohazalar 

berilgan bo‘lsin. 

U holda quyidagilarga ega bo‘lamiz: 

1. p∧¬q: “Anora kinofilmlarni ko‘p ko‘radi, Barno esa yo‘q”.  

2. p⇒¬q: “Anora kinofilmlarni ko‘p ko‘rsa,  Barno kinofilmlarni ko‘p ko‘rmaydi”.  

3. p⇒(r∨s): “Bar no kinofilmlar ni ko‘p ko‘rsa, u yoki imtihondan o‘ta olmaydi 

yoki mo‘jiza ro‘y beradi”.  

4. (p∧ ¬s) ⇒ r: “Barno kinofilmlarni ko‘p ko‘rsa va mo‘jiza ro‘y bermasa, u holda 

Barno imtihondan o‘ta olmaydi”. 

5. (q∧s) ∨ r: “Yoki Barno kinofilmlarni ko‘p ko‘radi va mo‘jiza ro‘y beradi, yoki 

Barno imtihondan o‘ta olmaydi 

Maqolada asosan 10-sinf darsligining ,,Implikatsiya, konversiya, inversiya va 

kontrapozitsiya’’ mavzularida keltirilgan materiallardan foydalanildi. 

 

Xulosa. 

Maktab oʻquvchilariga Matematika kursining “Implikatsiya, konversiya, 

inversiya va kontrapozitsiya” mavzusini oʻqitish jarayonida maqolada keltirilgan 

ma’lumotlardan foydalanish orqali darsning oʻtilgan mavzuni takrorlash, yangi 

mavzuni bayon qilish, mavzu boʻyicha olingan bilimlarni mustahkamlash qismlarini 

samarali tashkil etish mumkin. Umuman darsni yanada samarali, natijador va qiziqarli 

qilib tashkil qilishda ta’limning turli interfaol usullaridan foydalanish mumkin. 

